
Numri i lëndës: 2019:088128 

Datë: 07.02.2024 

Numri i dokumentit:     05297936 

 

Ac.nr.8454/2022 

 

GJYKATA E APELIT E KOSOVËS NË PRISHTINË, Departamenti i Përgjithshëm–Divizioni 

Civil, gjyqtari individual Ylber Shurdhiqi, në çështjen juridike përmbarimore të kreditorëve të 

përmbarimit N.N, I.N dhe Xh N, të gjithë nga FV, Komuna F. , të cilët me autorizim i përfaqëson 

S.J avokat nga Ferizaj, kundër debitorit QRK - M.M.P.H.I, të cilën e përfaqëson Avokatura 

Shtetërore në Prishtinë, me bazë juridike kompensim për shpronësim, duke vendosur lidhur me 

ankesën e debitorit të paraqitur kundër aktvendimit të Gjykatës Themelore në Ferizaj, 

Departamenti i Përgjithshëm, Divizioni Civil, PPP.nr.199/22 të datës 03.11.2022, me datë 

05.02.2024, mori këtë: 

 

A K T V E N D I M 

 

REFUZOHET si e pabazuar ankesa e debitorit QRK - M.M.P.H.I, ndërsa aktvendimi i Gjykatës 

Themelore në Ferizaj, Departamenti i Përgjithshëm, Divizioni Civil, PPP.nr.199/22 i datës 

03.11.2022, VËRTETOHET. 

 

A r s y e t i m 

 

Gjykata Themelore në Ferizaj – Departamenti i Përgjithshëm, Divizioni Civil, me aktvendimin 

e ankimuar PPP.nr.199/22 të datës 03.11.2022, ka refuzuar në tërësi si të pa bazuar prapësimin 

e debitorit QRK - M.M.P.H.I, të ushtruar kundër urdhrit mbi lejimin e përmbarimit 

P.nr.527/2022, i datës 13.09.2022, i lejuar nga përmbaruesi privat Besnik Aliu nga Ferizaj dhe 

ka lënë në fuqi urdhri për lejimin e përmbarimit P.nr.527/2022, të datës 13.09.2022. 

 

Kundër këtij aktvendimi, brenda afatit ligjor ka parashtruar ankesë përfaqësuesi i debitorit – 

Avokatura Shtetërore, për shkak të shkeljes esenciale të dispozitave të procedurës, vërtetimit të 

gabuar të gjendjes faktike dhe zbatimit të gabuar të së drejtës materiale, me propozim që të 

aprovohet ankesa e të debitorit në tërësi si të bazuar ndërsa aktvendimi i ankimuar të shfuqizohet. 

Përgjigje në ankesë ka paraqitur i autorizuari i kreditorit me propozim që të refuzohet e pabazuar 

ankesa e debitorit ndërsa aktvendimi i ankimuar të vërtetohet. 

  

Gjykata e Apelit e Kosovës, i shqyrtoi shkresat e lëndës, aktvendimin e ankimuar pretendimet 

ankimore dhe pas vlerësimit të tyre në kuptim të dispozitës së nenit 208 lidhur me 194 të LPK-

së, e lidhur me nenin 17 të Ligjit për Procedurën Përmbarimore, gjeti se: 

 

Ankesa e debitorit është e pabazuar.  

 

Nga shkresat e lëndës rezulton se kreditorët N.N, I.N dhe Xh N, të gjithë nga FV, Komuna F.  

përmes të autorizuarit të tyre me datë 13.09.2022 në zyrën e përmbaruesit privat Besnik K. Aliu, 

me seli në Ferizaj kanë ushtruar propozim për përmbarim kundër debitorit QRK - M.M.P.H.I, në 

bazë të dokumentit përmbarimor Aktvendimit të Gjykatës Themelore në Ferizaj CN.nr.489/19 i 

datës 01.09.2020 i cili është i plotfuqishëm nga data 12.05.2022 dhe i ekzekutueshëm me datë 

28.07.2022, duke kërkuar përmbushjen e detyrimit nga debitori në shumë prej //// euro me kamat 

ligjore prej 7 % nga dita e nxjerrjes se aktvendimit deri në pagesën përfundimtare si dhe 

shpenzimet e procedurës. 

 

Përmbaruesi Privat Besnik K. Aliu  me seli në Ferizaj, duke vepruar në bazë të propozimit për 

përmbarim të kreditorëve ka lejuar përmbarimin me urdhrin përmbarimor P.nr.527/22 të datës 

13.09.2022, ndaj debitorit në bazë të dokumentit përmbarimor Aktvendimit të Gjykatës 

Themelore në Ferizaj CN.nr.489/19 i datës 01.09.2020, i plotfuqishëm nga data 12.05.2022 dhe 

i ekzekutueshëm nga data 28.07.2022, duke vlerësuar se i njëjti i plotëson kushtet si vendim 

përmbarues. 

 

Kundër urdhrit mbi lejimin e përmbarimit përfaqësuesi i debitorit, brenda afatit ligjor, ka ushtruar 

prapësim, duke i propozuar gjykatës që të aprovohet prapësimi si i bazuar dhe të shfuqizohet 

urdhri për përmbarim. I autorizuari i kreditorëve ka ushtruar përgjigje në prapësimin e 

përfaqësuesit të debitorit, me të cilën i ka propozuar gjykatës që prapësimin e debitorit ta refuzoj 

në tërësi si të pabazuar dhe të mbetet në fuqi urdhri për përmbarim.    

 

Gjykata e shkallës së parë, pas vlerësimit të prapësimit dhe përgjigjes në prapësim me 

aktvendimin PPP.nr.199/22 të datës 03.11.2022 e ka refuzuar prapësimin e debitorit, duke 

vendosur më decidivisht si në dispozitiv të aktvendimit të ankimuar. 

Në arsyetim të aktvendimit të ankimuar, gjykata e shkallës së parë ka theksuar se urdhri për 

përmbarim P.nr.527/2022, i datës 13.09.2022, i lejuar nga përmbaruesi privat Besnik Aliu, është 

i ligjshëm dhe i rregullt dhe se i njëjti nuk përmban shkelje të dispozitave të procedurës 

përmbarimore ngase përmbaruesi privat e ka lejuar përmbarimin, në bazë të nenit 22, par 1, nën 

par 1.2, dhe nenit 24, par 3, të LPP-së. Më tej, gjykata e shkallës së parë ka theksuar se sa i përket 

pretendimeve të përfaqësuesit të debitorit në prapësim se pagesa do të përmbushej brenda afatit 

ligjor mirëpo kjo ka qenë e pamundur duke e pas parasysh se pala nuk e ka njoftuar debitorin për 

xhirollogarinë në të cilën do të duhej të derdheshin këto mjete, më saktësisht ky afat fillon nga 

momenti kur pala aplikon me dokumentacion, Gjykata këto pretendime i ka konsideruar të 

pabazuara, sepse kreditorët për shkak të mosrespektimit të afatit vullnetar nga debitori që ka qenë 

15 ditë nga dita kur është bërë i plotfuqishëm aktvendimi CN.nr.489/19, i datës 01.09.2020, pas 

kalimit të afatit vullnetar kanë ushtruar propozimin për përmbarim përmes të autorizuarit të tyre 

më datë 13.09.2022 tek përmbaruesi privat. Përndryshe aktvendimi në bazë të cilit është nxjerrë 

urdhri për përmbarim, konsiderohet dokument përmbarimor në pajtim me nenin 22, par. 1, nën 

par 1.2, të LPP-së, sepse i njëjti është i pajisur edhe me klauzolën e përmbarueshmërisë për 

përmbarueshmëri dhe është në origjinal dhe kështu në rastin konkret janë plotësuar edhe kushtet 

ligjore nga neni 36, par 1, të LPP-së, që të nxjerrët urdhri për përmbarim. Po ashtu aktvendimi 

në fjalë është i përshtatshëm për përmbarim dhe në pajtim me nenin 27, par 1, të LPP-së, për 

shkak se në të është treguar kreditori dhe debitori, si dhe objekti, mjetet, shuma dhe koha e 

përmbushjes së detyrimit.  

 

Gjykata e Apelit vlerëson se gjykata e shkallës së parë, në bazë të provave të cilat gjinden në 

shkresat e lëndës, ka marr aktvendim të drejtë dhe të bazuar në dispozita konkrete ligjore, i njëjti 

është i kuptueshëm dhe i qartë, prandaj vendimin e gjykatës, lidhur me këtë çështje e pranon 

edhe Gjykata e Apelit, duke vlerësuar se aktvendimi i atakuar është i rregullt dhe i ligjshëm, për 

arsye se i njëjti nuk është përfshirë në shkelje thelbësore të dispozitave të procedurës 

kontestimore nga neni 182, paragrafi 1 dhe 2 të LPK-së, dhe se drejtë është vërtetuar gjendja 

faktike, kështu që mund të vlerësohet ligjshmëria e tij, shkelje të cilat gjykata e shkallës së dytë 

i heton sipas detyrës zyrtare në bazë të nenit 194 të LPK-së.  

 

Sipas vlerësimit të Gjykatës së Apelit i pathemeltë qëndron pretendimi ankimor i palës ankuese 

për shkelje thelbësore të dispozitave të procedurës përmbarimore, ngase në rastin konkret kemi 

të bëjmë me propozim për përmbarim, në bazë të dokumentit përmbarimor që përcaktohet me 

dispozitën e nenit 21 dhe nenin 22 të Ligjit për Procedurën Përmbarimore. Duke marr parasysh 

se në rastin konkret kemi të bëjmë me propozim për përmbarim, në bazë të dokumentit 

përmbarues, organi përmbarues me të drejt e cakton përmbarimin vetëm në bazë të titullit 

përmbarues sipas dispozitë së nenit 22, paragrafi 1, pika 1.1 të LPP-së, si dokument përmbarues 

është: “vendimi përmbarues i Gjykatës dhe ujdia (pajtimi) gjyqësore përmbaruese”. Në rastin 

konkret titull përmbarues është  aktvendimi i Gjykatës Themelore në Ferizaj CN.nr.489/19 i 

datës 01.09.2020, i plotfuqishëm me datë 12.05.2022 dhe i ekzekutueshëm me datë 28.07.2022. 

Dokument përmbarues në bazë të nenit 23 paragrafi 1, të LPP-së është përcaktuar se: vendim 

gjyqësor konsiderohet aktgjykimi, aktvendimi si dhe vendimi tjetër i dhënë në procedurën 

gjyqësore ose të arbitrazhit dhe se në këtë rast kemi të bëjmë me vendim përmbarues të gjykatës 

siç përcaktohet me dispozita ligjore dhe ky vendim  përbënë bazën juridike për caktimin e 

përmbarimit sipas nenit 21, duke i plotësuar kushtet nga neni 24 dhe 27 paragrafi 1, i po këtij 

ligji ku përcaktohet se: “dokumenti përmbarimor është i përshtatshëm për përmbarim në qofte 

se në të është treguar kreditori dhe debitori, si dhe objekti, mjetet, shuma dhe koha e përmbushjes 

së detyrimit”, andaj pretendimet ankimore të debitorit se gjykata ka bërë shkelje të dispozitave 

ligjore me rastin e refuzimit prapësimit nuk qëndrojnë. 

 

Gjykata e Apelit me rastin e vendosjes i vlerësoi edhe të gjitha pretendimet e tjera ankimore, 

mirëpo të njëjtat nuk ishin me ndikim për një vendim ndryshe për çka edhe vendosi si në 

dispozitiv të këtij aktvendimi.   

Kompetenca e Gjykatës së Apelit për të vendosur nga ana e gjyqtari individual në shkallë të dytë 

bazohet në dispozitën e nenit 3 par. 2 të LPP, me të cilën është paraparë se në procedurën 

përmbarimore ”në shkallën e dytë vendimet i nxjerr gjyqtari individual”.   

  

Nga arsyet e paraqitura me lartë, gjykata e shkallës së dytë vendosi si në dispozitiv të këtij 

aktvendimi, në pajtim me nenin 208 e 209 pika (b) të LPK, e lidhur me nenin 17 dhe 77 të LPP-

së.   

 

  

GJYKATA E APELIT E KOSOVËS NË PRISHTINË 

Ac.nr.8454/2022, me datë 05.02.2024 

 

                                                                                                                          G j y q t a r i, 

                                                                                                                        Ylber Shurdhiqi 

 

 

 

 

 

 


